
ЁШЛАР ДЕМОКРАТИК ТАФАККУРИНИНГ РИВОЖЛАНТИРИШНИ АЙРИМ ЖИҲАТЛАРИ
Мамлакатимизда демократик ислоҳотларни амалга ошириш ва фуқаролик жамиятини барпо этишда Мустақиллик мафкурасини яратиш, ҳамда ёшлар онгига сингдиришда албатта, ёшлар руҳиятига таъсир этувчи, уни руҳан ва ақлан бойитадиган, завқлантирадиган воситалардан фойдаланиш зарур, чунки мафкура ҳаракат учун назарий асосдир. Бу назарий асосни ҳамма ҳам бир хилда қабул қилавермайди. «Миллий истиқлол мафкураси халқимизга хос бўлган энг муқаддас туйғу ва тушунчаларнинг мужассам ифодаси бўлиши керак». 

Ўзбекистон Президенти И.А.Каримов Миллий истиқлол мафкурасининг ташаббускори ҳам, асосий назариётчиси ва асосчисидир. Унинг асарларини чуқур мушоҳада қилиш натижасида бу мафкура ҳар томонлама қараб чиқилганини, инсониятнинг йирик, кўзга яққол ташланиб турган муаммоларидан тортиб, энг нозик инсоний ҳис-туйғуларни ҳам ҳисобга олинганлигининг гувоҳи бўламиз. Бу мафкурада Ўзбекистоннинг ижтимоий, иқтисодий, сиёсий, ҳуқуқий, ахлоқий тараққиёти йўналиши диалектик тарзда мукаммал ва батафсил ёритиб берилган. Мустақиллик мафкурасининг турли соҳалари шундай алоқадорликда ворислик нуқтаи назаридан ёритиб берилганки, бу соҳаларни алоҳида олиб қараш мумкин эмас.
Шундай қилиб, президентимиз ўз асарларида мустақиллик мафкурасини шакллантиришда қуйидаги ижобий ва салбий жиҳатларга эътибор бериш лозимлигини илгари суради. Салбий жиҳатлар: диний мафкуралар таъсирида экстремизм ва фундаментализм ғояларининг мустақиллик мафкурасига аралашиб қолмаслигига, буюк давлатчилик шовинизми ғояларидан эхтиёт бўлишга, миллатчиликка берилмасликка, маҳаллийчилик ва уруғ-аймоқчилик кайфиятидан эҳтиёт бўлишга эътиборни қаратади. Бу хусусиятлар мустақиллик мафкураси учун ёт бўлмоғи лозим. Ижобий жиҳатлар: миллий ғурур, бошқа миллатлар ва этник гуруҳлар маънавий қадриятларини хурмат қилиш, байналминалчилик, Ватанга муҳаббат, ўтмиш меросимиздаги маънавий қадриятларимизни барча ижобий томонларидан фойдаланиш, бошқа миллат ва халқларнинг мафкурасидаги ижобий хусусиятлардан фойдаланиш, турли хил синф ва тоифалар манфаатини умуммиллий манфаатлар асосида илгари суриш, миллий манфаатларни Ўзбекистон халқлари манфаатлари билан тенг қўйиш. Қолаверса, аввало, оилавий тарбия, ота-онанинг тарбияли, тарбиясизлиги билан боғлиқ. Демак, ёшларни баркамол бўлиб тарбияланиши учун оила қураётган ўғил-қизларнинг оилавий ҳаётни тўғри ташкил қилиши, соғлом муҳитни яратиши зарур. 
Оилада ота-онанинг ҳар бир хатти-ҳаракати бола тарбияси учун шахсий намуна ҳисобланади. Президент Ислом Каримов тараққиётнинг ривожланиш қонуниятларини чуқур англаган холда, “Бирон-бир жамият маънавий имкониятларини, одамлар онгида маънавий ва ахлоқий қадриятларни ривожлантирмай ҳамда мустаҳкамламай туриб ўз истиқболини тасаввур эта олмайди”, деб таъкидлагани бежиз эмас, албатта. 
Дарҳақиқат, маънавиятни юксалтириш шу куннинг долзарб вазифаларидан бири, келажагимиз пойдевори бўлмиш ёшлар қалби ва онгига бой маънавий меросни сингдириш асосида баркамол авлодни шакллантириш эса ундан ҳам долзарбдир. Чунки, Ватанимиз келажаги, халқимиз олдида турган мақсадларга эришиш, аввало ёшларимизга, уларнинг ҳар томонлама баркамол инсон бўлиб вояга етишига боғлиқдир.

Инсон ҳамиша тараққиётнинг объекти ва субъекти бўлиб келган. Инсон тараққиётнинг объекти бўлан экан, аввало, унинг таъсирини ўзига ҳис этса, борлиққа, атроф муҳитга таъсир қилади. Жамият ҳаётидаги ислоҳотлар ҳалқ дунёқараши, маданий ва маънавий қадриятларига онгли муносабатда бўлишига боғлиқ. Агар жамиятни демократлаштириш, мамлакатни модернизациялаш ва ислоҳ этишдаги янгиланишлар одамлар онги ва дунёқараши, қалби ва руҳиятига таъсир этса, самарали бўлади. Маърифатли жамиятда маънавият, ахлоқ, тафаккур мезонлари ҳал қилувчи аҳамиятга эга.
“Аслида ҳар қандай ислоҳотнинг энг муҳим самараси, аввало, халқнинг маънавий-руҳий қарашларидаги янгиланиш жараёнлари, унинг онгу тафаккурининг юксалиши, мамлакатда юз бераётган ўзгаришлар унинг ҳаётига, тақдирига даҳлдор бўлганини чуқур ҳис қилиши ва шундан хулоса чиқариши билан белгиланади”.

